Вит ичӧт олан пунктъяс дорӧ туйяс тыдовтчасны Коми Республикалӧн мусерпас вылын

Татшӧм решение примитісны Коми Республикаса экономческӧй сӧвет бердын сикт сӧвмӧдӧм кузя ведомствокостса комиссиялӧн заседание дырйи.

«Изьва, Луздор, Кулӧмдін да Чилимдін районса веськӧдлысьяслы колӧ ас кадӧ сетны проектно-сметнӧй документация конкурсын участвуйтӧм вылӧ сы могысь, медым босьтны субсидия федеральнӧй сьӧмкудйысь да софинансирование республиканскӧй сьӧмкудйысь олан пунктъясӧдз, кӧні абу вогӧгӧрся йитӧд автомашина туйяскӧд, чорыд веркӧса автомашина туйяс проектируйтӧм, стрӧитӧм да выльмӧдӧм вылӧ», - пасйис Коми Республикаса Юралысьӧс вежысь Александр Буров.

Бӧрйӧм вылӧ вынсьӧдӧм критерийяслы лӧсялӧны Кулӧмдін районын Бадьёль, Изьва районын — Ёль, Луздор районын — Лӧпъювом да Ваймӧс овмӧдчӧминъяс, а сідзжӧ Чилимдін районын — Загривочнӧй грезд. Кык проект серти — Бадьёль да Ёль грездъяслы — республиканскӧй сьӧмкудса сьӧм тшӧт весьтӧ лӧсьӧдӧма нин проектно-сметнӧй документация. 2013 вося урасьӧм тӧлысьын тайӧ проектъясыс участвуйтасны конкурсын. Мукӧд сертиыс колӧ лӧсьӧдны колана документъяса пакетсӧ локтан вося кӧч тӧлысьысь оз сёрджык, медым участвуйтны конкурсын да босьтны сьӧм 2014 воын. Тайӧ проектъяссӧ кӧ оз бӧрйыны федеральнӧй тшупӧдын, найӧс збыльмӧдӧм вылӧ сьӧмсӧ сетас Коми Республикаса туй агентство. 

***Коми Республикаса Веськӧдлан котыр кык тӧдчана магистраль -Айкатыла-Кослан да Сыктывкар-Нарьян-Мар стрӧитӧм кындзи, кодъяс отсаласны бурджыка могмӧдны транспортӧн республикаса олысьясӧс, сетӧ республиканскӧй сьӧмкудйысь субсидия олан пунктъясӧдз, кӧні абу вогӧгӧрся йитӧд автомашина туйяскӧд, чорыд веркӧса автомашина туйяс проектируйтӧм, стрӧитӧм да выльмӧдӧм вылӧ Коми Республикаса туй фондлӧн ыджда серти вит прӧчент мында. 2013 воын тайӧ могъяс вылӧ планируйтӧны сетны 180 миллион шайт гӧгӧр сьӧм.
